
²ñ¹³ñ³¹³ïáõÃÛ³Ý                                                                                                     Ü²Ê²¶ÆÌ                                        
Ü³Ë³ñ³ñáõÃÛáõÝ                       


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ
Հ Ր Ա Մ Ա Ն Ա Գ Ի Ր Ը
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ 2006 ԹՎԱԿԱՆԻ ՀՈՒԼԻՍԻ 31-Ի 

ՆՀ-163-Ն ՀՐԱՄԱՆԱԳՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Հիմք ընդունելով «Իրավական ակտերի մասին» Հայաստանի Հանրապետության օրենքի 70-րդ հոդվածը` որոշում եմ.
1. Հայաստանի Հանրապետության Նախագահի 2006 թվականի հուլիսի 31-ի «Պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը սահմանելու մասին» ՆՀ-163-Ն հրամանագրի`

1) 1-ին կետով սահմանված 1-ին հավելվածը շարադրել նոր խմբագրությամբ՝ համաձայն հավելվածի.
2) 2-րդ կետն ուժը կորցրած ճանաչել: 

2. Սույն հրամանագիրն ուժի մեջ է մտնում 2017 թվականի հունիսի 1-ից:

Հայաստանի Հանրապետության

              Նախագահ














Ս. Սարգսյան

Հավելված
           ՀՀ Նախագահի
2017 թ. _________________ -ի
____________ հրամանագրի
	«Հավելված 1
ՀՀ Նախագահի
2006 թ. հուլիսի 31-ի
 ՆՀ-163-Ն հրամանագրի


Կ Ա Ր Գ

ՊԱՏԻԺԸ ԿՐԵԼՈՒՑ ՊԱՅՄԱՆԱԿԱՆ ՎԱՂԱԺԱՄԿԵՏ ԱԶԱՏԵԼՈՒ, ՊԱՏԺԻ ՉԿՐԱԾ ՄԱՍՆ ԱՎԵԼԻ ՄԵՂՄ ՊԱՏԺԱՏԵՍԱԿՈՎ ՓՈԽԱՐԻՆԵԼՈՒ ՀԱՐՑԵՐՈՎ ԱՆԿԱԽ ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԵՎ ԳՈՐԾՈՒՆԵՈՒԹՅԱՆ

Գ Լ ՈՒ Խ  1

ԸՆԴՀԱՆՈՒՐ ԴՐՈՒՅԹՆԵՐ
 
1. Սույն կարգով սահմանվում է պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովների կազմավորման և գործունեության կարգը:

ՀԱՆՁՆԱԺՈՂՈՎՆԵՐԻ ԿԱԶՄԱՎՈՐՄԱՆ ԿԱՐԳԸ
 
2. Որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու՝ Հայաստանի Հանրապետության քրեական օրենսգրքի 76-րդ հոդվածի 1.1-ին և 1.2-րդ մասերով կամ 77-րդ հոդվածի 1-ին մասով նախատեսված հանգամանքների վերաբերյալ եզրակացություն տալու նպատակով ստեղծվում են պատիժը կրելուց պայմանական վաղաժամկետ ազատելու, պատժի չկրած մասն ավելի մեղմ պատժատեսակով փոխարինելու հարցերով անկախ հանձնաժողովներ (այսուհետ` հանձնաժողովներ), որոնց կազմերում ընդգրկվում են հոգեբան կամ հոգեբույժ՝ Հայաստանի Հանրապետության առողջապահության նախարարությունից, սոցիալական աշխատող՝ Հայաստանի Հանրապետության աշխատանքի և սոցիալական հարցերի նախարարությունից, քրեաբան, Հայաստանի Հանրապետության արդարադատության նախարարության, Հայաստանի Հանրապետության Նախագահի աշխատակազմի, Հայաստանի Հանրապետության մարդու իրավունքների պաշտպանի աշխատակազմի ներկայացուցիչներ, ինչպես նաև առնվազն վերջին հինգ տարվա ընթացքում քրեակատարողական համակարգի բարեփոխման բնագավառում գործունեություն ծավալած հասարակական կազմակերպության` դատապարտյալների հետ սոցիալական, հոգեբանական և իրավական աշխատանքներ իրականացրած ներկայացուցիչ:

3. Հանձնաժողովների անհատական կազմերը, ըստ սպասարկվող քրեակատարողական հիմնարկների ցանկի, հաստատում է Հայաստանի Հանրապետության Նախագահը:

4. Հանձնաժողովների անհատական կազմերի ներկայացուցիչների թեկնածությունները Հայաստանի Հանրապետության Նախագահին ներկայացնելու նպատակով Հայաստանի Հանրապետության արդարադատության նախարարը դիմում է իրավասու մարմիններին, որոնք դիմումի ստացման պահից հինգ աշխատանքային օրվա ընթացքում պետք է ներկայացնեն հանձնաժողովների անհատական կազմերում ընդգրկվող ներկայացուցիչների թեկնածությունները: Հանձնաժողովների անհատական կազմերում ընդգրկվող հասարակական կազմակերպությունների ներկայացուցիչների թեկնածությունները ներկայացնում է Հայաստանի Հանրապետության արդարադատության նախարարը:

5. Յուրաքանչյուր հանձնաժողով կազմված է յոթ անդամից, այդ թվում` հանձնաժողովի նախագահից, որոնց լիազորությունների ժամկետը երեք տարի է:
6. Հանձնաժողովների նախագահները պետք է փոխվեն ռոտացիոն կարգով, որպեսզի նույն անձը նույն հանձնաժողովը նախագահի ոչ ավելի, քան չորս նիստ անընդմեջ:
7. Յուրաքանչյուր հանձնաժողովի կցվում է քարտուղար, ում թեկնածությունը ներկայացնում է Հայաստանի Հանրապետության արդարադատության նախարարության քրեակատարողական վարչությունը (այսուհետ՝ Վարչություն): Հանձնաժողովի նախագահի դիմումի հիման վրա Վարչությունը դիմումի ստացման պահից եռօրյա ժամկետում ներկայացնում է քարտուղարի նոր թեկնածություն:

ՀԱՆՁՆԱԺՈՂՈՎՆԵՐԻ ԳՈՐԾՈՒՆԵՈՒԹՅԱՆ ԿԱՐԳԸ
 
8. Որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու հարցը քննարկելու համար պատիժը կատարող հիմնարկի վարչակազմը պատժի ժամկետի՝ օրենքով սահմանված մասը լրանալու դեպքում 15-օրյա ժամկետում հանձնաժողովին է ներկայացնում դատապարտյալի անձնական գործի ամփոփ տեղեկանքը, դատապարտյալի անձի և վարքագծի փաստական նկարագիրը:
9. Հանձնաժողովի գործունեությունն իրականացվում է նիստերի միջոցով, որոնք հրավիրվում են առնվազն 40 օրը մեկ անգամ՝ որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու հարցի առկայության դեպքում, կամ ըստ անհրաժեշտության` Հայաստանի Հանրապետության արդարադատության նախարարության համապատասխան քրեակատարողական հիմնարկում:
10. Հանձնաժողովի նիստերը հրավիրում և վարում է հանձնաժողովի նախագահը, իսկ նրա բացակայության դեպքում` հանձնաժողովի նախագահի հանձնարարությամբ՝ հանձնաժողովի անդամներից մեկը:

11. Հանձնաժողովի նիստերն իրավազոր են, եթե դրանց մասնակցում են հանձնաժողովի անդամների կեսից ավելին:

12. Անհարգելի պատճառով ավելի քան երեք անգամ անընդմեջ հանձնաժողովի նիստերին չմասնակցելու դեպքում հանձնաժողովի նախագահը հանձնաժողովի անդամի լիազորությունները դադարեցնելու առաջարկությամբ դիմում է Հայաստանի Հանրապետության Նախագահին:

13. Սույն կարգի 8-րդ կետով նշված փաստաթղթերն ստանալու պահից 45-օրյա ժամկետում հանձնաժողովը պարտադիր քննում է դատապարտյալին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու ներկայացման հարցը և տալիս է դրական կամ բացասական եզրակացություն Հայաստանի Հանրապետության քրեական օրենսգրքի 76-րդ հոդվածի 1.1-ին և 1.2-րդ մասերով կամ 77-րդ հոդվածի 1-ին մասով նախատեսված հանգամանքների վերաբերյալ:

14. Սույն կարգի 8-րդ կետով նշված փաստաթղթերի հիման վրա հանձնաժողովի քարտուղարը նախապատրաստում է հանձնաժողովի նիստի օրակարգը և հանձնաժողովի նախագահի հետ համաձայնեցնելուց հետո հանձնաժողովի նիստից ոչ ուշ, քան հինգ օր առաջ ծանուցագրով առաքում հանձնաժողովի անդամներին, ինչպես նաև պատիժը կատարող հիմնարկի ղեկավարին: Պատիժը կատարող հիմնարկի ղեկավարը ծանուցագրի ստացման պահից մեկ աշխատանքային օրվա ընթացքում պարտավոր է դատապարտյալին ստորագրությամբ տեղեկացնել հանձնաժողովի նիստի անցկացման վայրի և ժամանակի մասին:
15. Մինչև հանձնաժողովի նիստը հանձնաժողովի նախագահն իրավասու է միանձնյա որոշում կայացնել Հայաստանի Հանրապետության արդարադատության նախարարության պրոբացիայի պետական ծառայության կողմից խորհրդատվական զեկույց տրամադրելու համար դիմելու մասին:

16. Մինչև հանձնաժողովի նիստը դատապարտյալն իրավունք ունի՝

1) դիմել պատիժը կատարող հիմնարկի ղեկավարին՝ իր վերաբերյալ հանձնաժողով ներկայացված նյութերին ծանոթանալու և անվճար դրանց պատճենները ստանալու.
2) դիմել հանձնաժողովի նախագահին՝ հայերենին չտիրապետելու դեպքում թարգմանիչ տրամադրելու նպատակով: 
17. Դատապարտյալին իր վերաբերյալ հանձնաժողով ներկայացված նյութերը (դրանց պատճենները) պատիժը կատարող հիմնարկի ղեկավարի կողմից տրամադրվում են դատապարտյալի դիմումն ստացվելու օրը:

18. Հանձնաժողովի նիստերին մասնակցում են պատիժը կատարող համապատասխան հիմնարկի ղեկավարը, դատապարտյալը, վերջինիս փաստաբանը, եթե դատապարտյալն ունի փաստաբան, ինչպես նաև օրենքով նախատեսված այլ անձինք: Հանձնաժողովի նիստին մասնակցելու ցանկություն չհայտնելու դեպքում դատապարտյալը պարտավոր է մինչև հանձնաժողովի նիստը այդ մասին գրավոր կերպով տեղեկացնել հանձնաժողովի նախագահին:

19. Հանձնաժողովի նիստն սկսվելուց անմիջապես հետո նիստին մասնակցող հանձնաժողովի անդամներին բաժանվում է մեկական քվեաթերթիկ, որում, ըստ օրակարգային հարցերի հերթականության, ընդգրկվում են նիստի օրակարգի բոլոր դատապարտյալների անուն-ազգանունները: Քվեաթերթիկում յուրաքանչյուր դատապարտյալի անուն-ազգանունից հետո գրվում են «կողմ եմ դրական եզրակացությանը» և «դեմ եմ դրական եզրակացությանը» բառերը` նշումի համար նախատեuված դատարկ քառանկյուններով:

20. Հանձնաժողովի նիստի ժամանակ օրակարգային հարցերը քննարկվում են ըստ հերթականության: Նիստը նախագահողը հայտարարում է օրակարգային հարցը՝ ընթերցելով դատապարտյալի անուն-ազգանունը, այնուհետև պատիժը կատարող հիմնարկի ներկայացուցիչը զեկուցում է հարցը, որից հետո անցկացվում է հարցի քննարկում: 

21. Հանձնաժողովի նիստի ժամանակ դատապարտյալն իրավունք ունի`

1) հայերենին չտիրապետելու դեպքում պետության միջոցների հաշվին օգտվելու թարգմանչի ծառայություններից. 
2) ներկայացնելու բացատրություններ և փաստաթղթեր. 
3) հանդես գալու հայտարարություններով.
4) հայտնելու իր կարծիքը իրեն վերաբերող հարցի քննարկման ժամանակ:
22. Հանձնաժողովն իրավասու է աշխատակարգային որոշմամբ հաստատել նիստի օրակարգում ընդգրկված յուրաքանչյուր հարցով նիստին մասնակցող անձանց լսելու, ներկայացված նյութերը հետազոտելու հաջորդականությունը և տևողությունը:
23. Հանձնաժողովն իր քննարկմանը ներկայացված հարցի վերաբերյալ կարող է պահանջել լրացուցիչ նյութեր, դիմել Հայաստանի Հանրապետության արդարադատության նախարարության պրոբացիայի պետական ծառայությանը` խորհրդատվական զեկույց տրամադրելու համար: Նման դեպքում հանձնաժողովի աշխատակարգային որոշմամբ քննարկումը կարող է հետաձգվել և տեղափոխվել հաջորդ նիստ՝ դատապարտյալի համաձայնությամբ: 
24. Հարցի քննարկումը կարող է հետաձգվել և տեղափոխվել հաջորդ նիստ ոչ ավելի, քան մեկ անգամ՝ պահպանելով հարցի քննարկման համար նախատեսված 45-օրյա ժամկետը: 
25. Օրակարգային հարցերը սպառելուց հետո հանձնաժողովն օրակարգային յուրաքանչյուր հարցով դրական կամ բացասական եզրակացություն տալու վերաբերյալ անցկացնում է քննարկում, որին ներկա են գտնվում հանձնաժողովի անդամները և քարտուղարը: Հանձնաժողովի անդամներն իրավունք ունեն օրակարգային յուրաքանչյուր հարցի վերաբերյալ արտահայտել իրենց կարծիքները: Քննարկման արդյունքներն արձանագրվում են: 
26. Քննարկման արդյունքների հիման վրա հանձնաժողովը փակ և գաղտնի կերպով անցկացնում է քվեարկություն:  Քվեարկությանը ներկա են գտնվում միայն հանձնաժողովի անդամները:
27. Որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու՝ Հայաստանի Հանրապետության քրեական օրենսգրքի 76-րդ հոդվածի 1.1-ին և 1.2-րդ մասերով կամ 77-րդ հոդվածի 1-ին մասով նախատեսված հանգամանքների վերաբերյալ դրական կամ բացասական եզրակացությունը համարվում է ընդունված, եթե դրան կողմ է քվեարկել քվեարկությանը մասնակցած հանձնաժողովի անդամների կեսից ավելին: Ձայների հավասարության դեպքում դրական եզրակացությունը համարվում է ընդունված:

28. Քվեարկության արդյունքները հրապարկվում են նույն օրը:

29. Հանձնաժողովի նիստից հետո երկօրյա ժամկետում հանձնաժողովի քարտուղարը քվեարկության արդյունքների հիման վրա կազմում է եզրակացության նախագիծը և ուղարկում քվեարկությանը մասնակցած հանձնաժողովի անդամներին: Հայաստանի Հանրապետության քրեական օրենսգրքի 76-րդ հոդվածի 1.1-րդ և 1.2-րդ մասերով կամ 77-րդ հոդվածի 1-ին մասով նախատեսված հանգամանքներից որևէ մեկի վերաբերյալ տարբերվող դիրքորոշում ունենալու դեպքում հանձնաժողովի անդամը եզրակացության ստացման պահից երկօրյա ժամկետում կարող է հատուկ կարծիք ներկայացնել, որը կցվում է եզրակացությանը: 
30. Հանձնաժողովի կողմից եզրակացություն տալուց հետո դրա պատճենը ոչ ուշ, քան 7-օրյա ժամկետում ուղարկվում է պատիժը կատարող հիմնարկի վարչակազմին և պատժի կիրառման օրինականության նկատմամբ հսկողություն իրականացնող դատախազին: Պատիժը կատարող հիմնարկի վարչակազմը եզրակացությունը ստանալուց հետո անհապաղ այն ստորագրությամբ հանձնում է դատապարտյալին: 
31. Պատիժը կատարող հիմնարկի ղեկավարը հանձնաժողովի եզրակացությունն ստանալու պահից 7-օրյա ժամկետում այն ներկայացնում է դատարան, եթե դատապարտյալը գրավոր համաձայնություն է տալիս:
32. Դատապարտյալի կողմից հանձնաժողովի եզրակացությունը դատարան ներկայացնելու վերաբերյալ գրավոր համաձայնություն տալու դեպքում հանձնաժողովի նախագահը Վարչության կողմից առաջադրված անձին լիազորում է  դատարանում հանդես գալ իր անունից: 
33. Հանձնաժողովի աշխատակարգային որոշումները, եզրակացությունները և նիստերի արձանագրությունները կազմում է հանձնաժողովի քարտուղարը, իսկ ստորագրում՝ նիստը նախագահողը:

34. Հանձնաժողովի աշխատակարգային որոշումներն ընդունվում են բաց քվեարկությամբ՝ քվեարկությանը մասնակցած հանձնաժողովի անդամների ձայների պարզ մեծամասնությամբ:

35. Հանձնաժողովի գործունեության իրականացման հետ կապված տեխնիկական և կազմակերպական աշխատանքները, հանձնաժողովի անդամների աշխատանքի հիմնական վայրից պատիժը կատարող համապատասխան հիմնարկ մեկնելու և վերադառնալու ճանապարհածախսը, կեցության և այլ ծախսերն իրականացվում են Վարչության միջոցով:»:
	Հայաստանի Հանրապետության
Նախագահի աշխատակազմի
ղեկավար
	Ա. Գևորգյան



Հ Ի Մ Ն Ա Վ Ո Ր Ո Ւ Մ

 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ 2006 ԹՎԱԿԱՆԻ ՀՈՒԼԻՍԻ 31-Ի 

ՆՀ-163-Ն ՀՐԱՄԱՆԱԳՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ ՀՐԱՄԱՆԱԳՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ
Իրավական ակտի ընդունման անհրաժեշտությունը

Հայաստանի Հանրապետության Նախագահի 2012 թվականի հունիսի 30-ի «Հայաստանի Հանրապետության իրավական և դատական բարեփոխումների 2012-2017 թվականների ռազմավարական ծրագիրը և ծրագրից բխող միջոցառումների ցանկը հաստատելու մասին» ՆԿ-96-Ա կարգադրության 4.4-րդ կետին համահունչ՝ պատժից պայմանական վաղաժամկետ ազատելու և պատժի չկրած մասն ավելի մեղմ պատժատեսակով փոխարինելու ընթացակարգի բարեփոխման նպատակով Հայաստանի Հանրապետության արդարադատության նախարարության կողմից մշակված «Հայաստանի Հանրապետության քրեական օրենսգրքում փոփոխություններ և լրացումներ կատարելու և «Հայաստանի Հանրապետության քրեական օրենսգրքում փոփոխություններ և լրացում կատարելու մասին» Հայաստանի Հանրապետության 2016 թվականի մայիսի 17-ի ՀՕ-49-Ն օրենքի 1-ին հոդվածը չեղյալ ճանաչելու մասին», «Հայաստանի Հանրապետության քրեակատարողական օրենսգրքում փոփոխություններ և լրացումներ կատարելու մասին» և «Հայաստանի Հանրապետության քրեական դատավարության օրենսգրքում փոփոխություններ և լրացումներ կատարելու մասին» Հայաստանի Հանրապետության օրենքների նախագծերը (այսուհետ՝ Օրենքներ) 2017 թվականի մարտի 21-ին ստորագրվել են Հայաստանի Հանրապետության Նախագահի կողմից: Օրենքներն ուժի մեջ կմտնեն 2017 թվականի հունիսի 1-ից, բացառությամբ Հայաստանի Հանրապետության արդարադատության նախարարության պրոբացիայի պետական ծառայության կողմից տրամադրվող խորհրդատվական զեկույցներին առնչվող դրույթի, որն ուժի մեջ կմտնի 2018 թվականի հունվարի 1-ից:

Օրենքներով, ի շարս այլնի,  բարեփոխվել է պատժից պայմանական վաղաժամկետ ազատելու և պատժի չկրած մասն ավելի մեղմ պատժատեսակով փոխարինելու ինստիտուցիոնալ համակարգը: Եթե գործող օրենսդրական կարգավորումների պայմաններում առկա է քրեակատարողական հիմնարկի վարչակազմ - անկախ հանձնաժողով - դատարան եռաստիճան ինստիտուցիոնալ մոդելը, ապա Օրենքներով առաջարկվել է գործարկել անկախ հանձնաժողով - դատարան երկաստիճան ինստիտուցիոնալ մոդելը: Վերջինս բացառում է քրեակատարողական հիմնարկի վարչակազմի և անկախ հանձնաժողովի կողմից նույնաբնույթ գործառույթների իրականացումը՝ նպաստելով անկախ հանձնաժողովի արդյունավետության բարձրացմանը: 

Օրենքներով անկախ հանձնաժողովն օժտվել է նոր գործիքակազմով, որի շրջանակներում վերջինս տալու է դրական կամ բացասական եզրակացություն որոշակի ժամկետով կամ ցմահ ազատազրկման դատապարտված անձին պատիժը կրելուց պայմանական վաղաժամկետ ազատելու կամ պատժի չկրած մասն ավելի մեղմ պատժատեսակով փոխարինելու՝ Հայաստանի Հանրապետության քրեական օրենսգրքի 76-րդ հոդվածի 1.1-ին և 1.2-րդ մասերով կամ 77-րդ հոդվածի 1-ին մասով նախատեսված հանգամանքների վերաբերյալ: 
Առաջարկվող կարգավորման բնույթը
Հաշվի առնելով վերոգրյալը՝ անհրաժեշտություն է առաջանում մշակել «Հայաստանի Հանրապետության Նախագահի 2006 թվականի հուլիսի 31-ի ՆՀ-163-Ն հրամանագրում փոփոխություններ կատարելու մասին» Հայաստանի Հանրապետության Նախագահի հրամանագրի նախագիծ, որով մանրամասն կանոնակարգման կենթարկվի անկախ հանձնաժողովի կողմից օրենքով իր վրա դրված լիազորությունների լիարժեք իրացման գործընթացը: 
Ակնկալվող արդյունքը

Ներկայացված նախագծի ընդունմամբ կապահովվի Օրենքներով առաջարկվող՝ անկախ հանձնաժողով - դատարան երկաստիճան ինստիտուցիոնալ մոդելի լիարժեք գործարկումը և կկանոնակարգվի անկախ հանձնաժողովին վերապահված նոր լիազորությունների իրականացման գործընթացը:
Տ Ե Ղ Ե Կ Ա Ն Ք 
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ 2006 ԹՎԱԿԱՆԻ ՀՈՒԼԻՍԻ 31-Ի 

ՆՀ-163-Ն ՀՐԱՄԱՆԱԳՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ ՀՐԱՄԱՆԱԳՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
«Հայաստանի Հանրապետության Նախագահի 2006 թվականի հուլիսի 31-ի ՆՀ-163-Ն հրամանագրում փոփոխություններ կատարելու մասին» Հայաստանի Հանրապետության Նախագահի հրամանագրի ընդունման կապակցությամբ այլ իրավական ակտեր ընդունելու անհրաժեշտություն չի առաջանում:
Տ Ե Ղ Ե Կ Ա Ն Ք 
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ 2006 ԹՎԱԿԱՆԻ ՀՈՒԼԻՍԻ 31-Ի 

ՆՀ-163-Ն ՀՐԱՄԱՆԱԳՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՆԱԽԱԳԱՀԻ ՀՐԱՄԱՆԱԳՐԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

«Հայաստանի Հանրապետության Նախագահի 2006 թվականի հուլիսի 31-ի ՆՀ-163-Ն հրամանագրում փոփոխություններ կատարելու մասին» Հայաստանի Հանրապետության Նախագահի հրամանագրի ընդունման կապակցությամբ պետական կամ տեղական ինքնակառավարման մարմնի բյուջեում ծախսերի կամ եկամուտների էական ավելացում կամ նվազեցում չի նախատեսվում:

